
Ani Ödənişlər Sistemində İştirakçıların fəaliyyətinin 

təşkili üzrə prosedur Qaydalar 
 

 

1. Ümumi müddəalar 
 

1.1.  Bu Qaydalar Ani Ödənişlər Sistemində (bundan sonra – AÖS) sistemin 
operatoru (bundan sonra – Operator) və AÖS-ün İştirakçılarının (bundan sonra – 
İştirakçı) fəaliyyətinin təşkili üzrə prosedur qaydaları, göstərilən xidmətlər və həmin 
xidmətlər üzrə keyfiyyət səviyyəsinə, həmçinin İştirakçıların elektron bankçılıq (internet 
və mobil bankçılıq) xidmətlərində AÖS vasitəsilə göstərilən xidmətlərin təqdim 
edilməsinə dair tələbləri müəyyən edir.  

1.2. AÖS-ün əsas məqsədi innovativ ödəniş üsullarından istifadə edilməklə 
ödəyicilər üçün unikal eyniləşdiricilərin (mobil nömrə, fərdi identifikasiya nömrəsi (FİN), 
Vergi Ödəyicisinin Eyniləşdirmə Nömrəsi (VÖEN) və s.) (bundan sonra – Alias) tətbiq 
edilməsi və ya hesab rekvizitlərinin qeyd edilməsi yolu ilə 24/7/365 rejimində 
ödənişlərin və bu ödənişlər üzrə hesablaşmaların təmin edilməsidir.    

1.3. Operator və İştirakçılar bundan sonra birlikdə Tərəflər adlandırılacaq. 
1.4.  AÖS-də hesablaşmaların aparılması Azərbaycan Respublikası Mərkəzi 

Bankının (bundan sonra – Mərkəzi Bank) İdarə Heyətinin 2025-ci il 12 noyabr tarixli 
40/10 nömrəli Qərarı ilə təsdiq edilmiş “Ödəniş xidməti təchizatçıları arasında 
hesablaşmaların həyata keçirilməsi Qaydası” ilə tənzimlənir.  

1.5.  AÖS-də iştirakla bağlı Operatora ödənilən, həmçinin İştirakçılar arasında, 
eləcə də Vasitəçilər ilə İştirakçılar arasında tətbiq olunacaq xidmət haqları Mərkəzi 
Bankın İdarə Heyətinin qərarı ilə müəyyən edilir.  

1.6. Tərəflər arasında, həmçinin Vasitəçilər və İştirakçılar arasında AÖS vasitəsilə 
göstərilən xidmətlər üzrə keyfiyyət səviyyəsinə dair tələblər bu Qaydalara 2 nömrəli 
Əlavə ilə müəyyən edilir.  

1.7.  AÖS vasitəsilə göstərilən xidmətlərin elektron bankçılıq üzərindən təqdim 
edilməsinə dair tələblər bu Qaydalara 3 nömrəli Əlavə ilə müəyyən edilir.  

1.8. AÖS-də İştirakçılar arasında məlumat mübadiləsinin aparılması və AÖS-də 
aparılan ödəniş əməliyyatının yuxarı həddi bu Qaydalara 4 nömrəli Əlavə ilə müəyyən 
olunan sistemin reqlamenti ilə tənzimlənir. 

1.9.  AÖS-də aparılan əməliyyatlar üzrə İştirakçılar arasında yaranan mübahisəli 
halların İştirakçılar tərəfindən danışıqlar yolu ilə həll olunması mümkün olmadığı halda 
münasibətlər Mərkəzi Bankın İdarə Heyəti tərəfindən təsdiq edilmiş “Ani Ödənişlər 
Sistemi ilə aparılan əməliyyatlar zamanı yaranmış mübahisəli halların həlli üzrə 
Təlimat”a uyğun olaraq tənzimlənir.  

1.10.  ”Ödəniş xidmətləri və ödəniş sistemləri haqqında” Azərbaycan 
Respublikası Qanununun 44.3-cü maddəsinə uyğun olaraq Operator birtərəfli qaydada 
bu Qaydalara dəyişikliklər edə bilər. Bu Qaydalara dəyişikliklər İştirakçılara 
bildirildikdən 1 (bir) ay sonra tətbiq edilir. 

1.11. İştirakçılar bu Qayda üzrə qoyulmuş tələbləri pozduqda və ya yerinə 
yetirmədikdə Operator tərəfindən aşağıdakı addımlar atılır: 

1.11.1. ilk dəfə yazılı xəbərdarlıq edilir; 
1.11.2. ikinci dəfə bu Qaydalar üzrə tələblərin yerinə yetirilməsi üçün icra 

müddətləri təyin edilir və yazılı şəkildə İştirakçıya bildirilir. İştirakçı bu tələbləri yerinə 
yetirmədikdə Operator tərəfindən İştirakçıya təqdim edilən xidmətlər üzrə qismən və 
ya tam məhdudiyyətlər tətbiq edilə bilər. 

1.12.  İştirakçı bu Qaydaların 1.11.2-ci yarımbəndində nəzərdə tutulan icra 
müddətində zəruri tədbirləri görmədikdə Operator tərəfindən yarana biləcək risklərin 
qarşısının alınması üçün onun AÖS-də fəaliyyətinə xitam verilə bilər. Bu hal baş 
verdikdə Operator qərarını yazılı şəkildə İştirakçıya bildirir. 

 

 
 

2. Anlayışlar 
 

2.1. Bu Qaydalarda istifadə olunan anlayışlar aşağıdakı mənaları ifadə edir: 
2.1.1. 1-ci dəstək xətti – ödəyicilərdən daxil olmuş sorğuları qeydə alan və zərurət 

yarandıqda 2-ci dəstək xəttinə yönəldən İştirakçıların çağrı mərkəzləri;  
2.1.2. 2-ci dəstək xətti – ödəyicidən və İştirakçıların digər struktur bölmələrindən 

daxil olmuş sorğuların daxildə həlli istiqamətində işləri təşkil edən və zərurət 
yarandıqda 3-cü dəstək xəttinə yönəldən İştirakçı tərəfindən təyin edilmiş koordinator 
və ya məhsul sahibi; 

2.1.3. 3-cü dəstək xətti – Operator tərəfindən təyin edilmiş və 2-ci dəstək 
xəttindən daxil olmuş sorğuların həlli istiqamətində işləri təşkil edən əməkdaşlar qrupu 
və ya ayrıca struktur vahid;  

2.1.4. insident – sistemin normal fəaliyyətindən kənar baş vermiş və (və ya) 
sistemin işinin 30 (otuz) dəqiqədən çox müddətə tam və (və ya) qismən dayanmasına 
gətirib çıxaran hadisə; 

2.1.5. Vasitəçi – İştirakçıların müştərilərinin hesabları üzrə ödəniş əməliyyatının 
aparılması üçün vasitəçilik xidmətini göstərən ödəniş xidməti təchizatçısı; 

2.1.6. iş vaxtı – istirahət, ümumxalq hüzn günü və iş günü hesab edilməyən 
bayram günləri istisna olmaqla səhər saat 9:00-dan axşam saat 18:00-dək olan 
müddət; 

2.1.7. qeyri-iş vaxtı – istirahət, ümumxalq hüzn günü və iş günü hesab edilməyən 
bayram günləri, eləcə də bu Qaydaların 2.1.6-cı yarımbəndində nəzərdə tutulmuş 
müddətdən kənar müddət. 

2.2. Bu Qaydalarda istifadə edilən digər anlayışlar Mərkəzi Bankın İdarə 
Heyətinin 2025-ci il 12 noyabr tarixli tarixli 40/10 nömrəli Qərarı ilə təsdiq edilmiş 
“Ödəniş xidməti təchizatçıları arasında hesablaşmaların həyata keçirilməsi 
Qaydası”nda verilən mənaları ifadə edir. 

 
3. Tərəflərin və Vasitəçilərin vəzifələri 

 
3.1. Operatorun vəzifələri aşağıdakılardır: 

3.1.1. AÖS-ün 24/7/365 rejimində fasiləsiz, sabit və etibarlı fəaliyyətini, 
həmçinin bu məqsədlə Mərkəzi Bankın ehtiyat mərkəzlərində sistemin 
komponentlərinin daim işlək vəziyyətdə olmasını təmin edir; 

3.1.2. AÖS-ün iş reqlamentini müəyyənləşdirir və bu reqlamentə hər hansı 
dəyişikliklər olduğu halda İştirakçılara elektron və ya kağız daşıyıcıda məlumat verir; 

3.1.3. AÖS-ün fəaliyyətində gözlənilməz fasilələr baş verdikdə İştirakçılara ən 
qısa zamanda elektron və ya kağız daşıyıcıda məlumat verir və fəaliyyətin bərpa 
edilməsi üçün təxirəsalınmaz tədbirlər görür; 

3.1.4. AÖS-də əməliyyatların aparılması üçün İştirakçı tərəfindən ayrılmış 
maliyyə vəsaitinin 80 (səksən) faizdən çox hissəsi istifadə edildikdə hər bir əməliyyat 
cəhdi zamanı İştirakçıya MX mesaj formatında və aidiyyəti İştirakçının Mərkəzi Bankı 
məlumatlandırmaqla əvvəlcədən müəyyənləşdirdiyi inzibatçısına (inzibatçılarına) 
email vasitəsilə müvafiq xəbərdarlığın göndərilməsini təmin edir; 

3.1.5. AÖS-ün reqlamentinə uyğun olaraq, qanunvericiliklə nəzərdə tutulmuş 
qeyri-iş günləri istisna olmaqla, yaranmış xalis mövqelər üzrə İştirakçılar arasında 
hesablaşmaların Real Vaxt Rejimində Banklararası Milli Hesablaşmalar Sistemi 
(bundan sonra – AZIPS) vasitəsilə akseptsiz qaydada həyata keçilməsini təmin edir; 

3.1.6. AÖS-də aparılan əməliyyatlar üzrə xidmət haqlarını İştirakçıların müxbir 
hesablarından sistemin reqlamentinə uyğun olaraq AZIPS vasitəsilə akseptsiz 
qaydada silir; 

3.1.7. ödəniş əməliyyatlarının emalı zamanı yarana biləcək risklərin qarşısının 
alınması üçün fırıldaqçılıq halları üzrə ilkin qiymətləndirmənin aparılması, şübhəli 
əməliyyatlar üzrə müvafiq tədbirlərin görülməsini təmin edir; 

3.1.8. AÖS infrastrukturunda mövcud olmayan yeni məhsulun təqdim olunması 
və ya xidmətlərin göstərilməsi barədə İştirakçılardan daxil olan təkliflər üzrə yekun 
qərarını 1 (bir) aydan gec olmayaraq bildirir. 

3.2. İştirakçının vəzifələri aşağıdakılardır: 
3.2.1. AÖS infrastrukturuna inteqrasiya olunur və müştərilərinə bu infrastruktur 

üzərindən bu Qaydalara 1 nömrəli Əlavə ilə müəyyənləşdirilən xidmətlərin təqdim 
olunması üçün sistemin bu Qaydaların 4.3-cü bəndində sadalanan müvafiq 
komponentləri ilə məlumat mübadiləsini təmin edir; 

3.2.2. “Açıq Bankçılıq” modulu vasitəsilə ödəyicilərin AÖS-də qeydiyyatı ilə 
bağlı daxil olan sorğuları qəbul edir, “Mərkəzləşdirilmiş Müştəri Məlumatları Bazası” 
modulu vasitəsilə təqdim olunan funksionallıqlardan istifadə etməklə ödəyicilərin AÖS-
də qeydiyyatını həyata keçirir və əvvəllər qeydiyyatdan keçirilmiş ödəyicilərə aid 
məlumatlarda dəyişiklik edilməsi və ya yeni məlumatların daxil edilməsi ilə bağlı 
İştirakçıya ünvanlanmış sorğu olduqda həmin dəyişikliklərin AÖS-ə ötürülməsini təmin 
edir; 

3.2.3. ödəyicilərin qeydiyyat prosesində Mərkəzi Bankın İdarə Heyətinin 2024-
cü il 13 mart tarixli tarixli 12/2 nömrəli Qərarı ilə təsdiq edilmiş “Gücləndirilmiş müştəri 
autentifikasiyasının tətbiqi Qaydası”nın tələblərinə uyğunluğu təmin edir; 

3.2.4. xidmət göstərdiyi ödəyicilər barəsində AÖS-ün “Açıq Bankçılıq” modulu 
vasitəsilə daxil olan sorğuları bu Qaydalara 2 nömrəli Əlavə ilə nəzərdə tutulmuş 
müddətlərdən gec olmamaqla emal edir və cavablandırır; 

3.2.5. ödəyicilərin hesablarını “Mərkəzləşdirilmiş Müştəri Məlumatları 
Bazası”nda qeydiyyatdan keçirmək üçün AÖS-ün “Açıq Bankçılıq” modulu vasitəsilə 
daxil olan sorğunu müvafiq qaydada emal edir və cavablandırır; 

3.2.6. Vasitəçilərdən qəbul edilən ödəniş sorğusunu (pain001) və ödənişin geri 
qaytarılması sorğusunu (camt.056) “Açıq Bankçılıq” modulu vasitəsilə verilmiş razılığa 
əsasən bu Qaydalara 2 nömrəli Əlavə ilə nəzərdə tutulmuş vaxt intervalından gec 

olmamaqla autentifikasiya etməklə ödəniş sərəncamı və ya ödənişin geri qaytarılması 
tapşırığı formalaşdıraraq AÖS-ə göndərir; 

3.2.7. ödəyicilərin AÖS-də apardığı əməliyyatlar üzrə daxil olan ödəniş 
sorğularını və kredit köçürmələrini, həmçinin də ödənişin geri qaytarılması üzrə 
avtorizasiya sorğularını bu Qaydalara 2 nömrəli Əlavə ilə nəzərdə tutulmuş vaxt 
intervalından gec olmamaqla cavablandırır; 

3.2.8. AÖS-ə göndərilən bütün məlumat mübadiləsi formatlarında AÖS 
tərəfindən təyin olunmuş qaydada əməliyyatların eyniləşdirmə nömrəsinin unikallığını 
təmin edir; 

3.2.9. AÖS-ə göndərilən məlumat mübadiləsi formatlarında kodlaşdırma tələb 
olunan kəmiyyətlər üçün bu Qaydaların 4.4-cü bəndinin tələblərinə uyğun düzgün 
istifadəni təmin edir; 

3.2.10. ödəniş sorğusunu və ya kredit köçürməsini AÖS-ə göndərən zaman 
qarşı tərəfin qısa adı (fiziki şəxslərdə və fərdi sahibkarlarda adın ilk hərfi və soyad, 
hüquqi şəxslərdə qısaldılmış firma adı) haqqında məlumatın ödəyiciyə çatdırılması və 
təsdiqin alınmasını təmin edir; 

3.2.11. ödəyicinin xeyrinə AÖS-də aparılan əməliyyatlar üzrə vəsaitin əməliyyat 
başa çatdıqdan sonra bu Qaydalara 2 nömrəli Əlavə ilə nəzərdə tutulmuş vaxt 
intervalından gec olmamaqla müvafiq hesaba işlənilməsini və ödəyicinin 
məlumatlandırılmasını təmin edir; 

3.2.12. zərurət yarandıqda əməliyyatın icra edildiyi tarixdən 14 (on dörd) gün 
müddətində ödənişin geri qaytarılması sorğusunu (pacs.004) hər bir əməliyyat üzrə 
təsdiq və ya imtina cavabı alınana qədər sistemə təkrar göndərir; 

3.2.13. aparılan əməliyyatlar üzrə çıxarış sənədində sistemin adını əks etdirir; 
3.2.14. ödəyicidən xidmət haqqı tutulması nəzərdə tutulan hallarda bu barədə 

ödəyicini hər bir əməliyyatdan əvvəl məlumatlandırır və ödəyicinin arzusu ilə 
ödənişdən imtina olunması imkanını təmin edir; 

3.2.15. özünün və hesablaşma bankı qismində çıxış etdiyi dolayı İştirakçıların 
AÖS-də likvidliyini təmin edir; 

3.2.16. AÖS-də Vasitəçi qismində çıxış etdikdə Vasitəçinin vəzifə və 
funksiyalarını icra edir. 

3.3. Vasitəçilərin vəzifələri aşağıdakılarıdır: 
3.3.1. AÖS-ün müvafiq texniki spesifikasiyalarına uyğun informasiya 

mübadiləsinin aparılması üçün ödəniş terminallarında (POS-terminal, bankomat və 
nəzarət-kassa aparatları) müvafiq funksionallıq yaradır; 

3.3.2. ödəyici və onun hesabına xidmət edən İştirakçı istisna olmaqla 
autentifikasiya məqsədilə ödəyiciyə təqdim edilən fərdiləşdirilmiş məlumatlara digər 
tərəflərin çıxışının qarşısını alır və ötürülən məlumatların təhlükəsizliyini təmin  edir; 

3.3.3. “Açıq Bankçılıq” modulu vasitəsilə ödəyicidən onun bank hesabı 
haqqında məlumatlarının, hesab qalığının və əməliyyat tarixçəsinin sorğulanması, 
habelə hesab üzrə ödəniş sərəncamının verilməsi üçün Vasitəçiyə müraciət daxil 
olduqda həmin əməliyyatın aparılması üçün ödəyicidən Mərkəzi Bankın İdarə 
Heyətinin 2024-cü il 10 dekabr tarixli tarixli 49/3 nömrəli Qərarı ilə təsdiq edilmiş 
“Ödəniş əməliyyatlarının aparılması üçün vasitəçilik xidmətinin və hesab üzrə məlumat 
xidmətinin göstərilməsi zamanı ödəniş xidməti təchizatçıları arasında istifadə olunan 
şəbəkə kanalları üzrə Tələblər”ə uyğun olaraq elektron formada razılıq alır; 

3.3.4. ödəyicilərin qeydiyyat prosesinin Mərkəzi Bankın İdarə Heyətinin 2024-
cü il 13 mart tarixli tarixli 12/2 nömrəli Qərarı ilə təsdiq edilmiş “Gücləndirilmiş müştəri 
autentifikasiyasının tətbiqi Qaydası”nın tələblərinə uyğunluğunu təmin edir; 

3.3.5. ödəniş xidmətinin göstərilməsi ilə əlaqədar olmadıqda “Açıq Bankçılıq” 
modulu vasitəsilə ödəyicinin məlumatlarını onun razılığı olmadan istifadə etmir, 
saxlamır və bu məlumata girişə cəhd etmir; 

3.3.6. “Açıq Bankçılıq” modulu vasitəsilə ödəyicidən AÖS üzrə ödəniş 
xidmətinin göstərilməsi üçün zəruri olmayan əlavə məlumatlar tələb etmir; 

3.3.7. ödəyicinin bank sirri təşkil edən məlumatlarının qeyri-qanuni 
açıqlanmasına yol vermir. 

 
4. Məlumat mübadiləsinin təşkili 

 
4.1.  AÖS-də Tərəflər arasında, həmçinin Vasitəçilər və Operator arasında 

məlumat mübadiləsi maliyyə sisteminin universal mübadilə standartlarına (ISO20022) 
uyğun həyata keçirilir. 

4.2.  AÖS-də informasiya təhlükəsizliyinin təmin oluması üçün Operatorun 
elektron sertifikatlarından istifadə olunur. Bu zaman sanksiya olunmamış kənar 
müdaxilələrdən qorunmaq üçün istifadə olunan məlumat ötürülmə kanalları şifrələnir 
və İştirakçıların qeydiyyat kodları üzrə autentifikasiya aparılır. 

4.3. Tərəflər arasında maliyyə məlumatlarının mübadiləsi aşağıdakı 
komponentlər vasitəsilə həyata keçirilir:   

4.3.1. “AÖS-ün Nüvəsi” (STPG REST API) - ISO20022 standartı əsasında 
məlumat mübadiləsinin həyata keçirilməsi və hesablaşmaların 24/7 rejimində icra 
edilməsi üçün istifadə edilir; 

4.3.2. “Mərkəzləşdirilmiş Müştəri Məlumatları Bazası” modulu (CAS REST API) 
- ödəyicilərin qeydiyyatı və onlar haqqında məlumatların idarə edilməsi üçün istifadə 
edilir; 

4.3.3. “Açıq Bankçılıq” modulu (Open Banking REST API) - Vasitəçilərin elektron 
bankçılıq xidmətlərində müştərilərin hesablarının qeydiyyatı üzrə razılıq alınması, 
hesab qalığının və əməliyyat tarixçəsinin əldə olunması, birdəfəlik kod (bundan sonra 
– OTP) autentifikasiyası zamanı kodun göndərilməsi üçün hesaba xidmət göstərən 
İştirakçıya müraciətin olunması və digər həllər üçün istifadə edilir;   

4.3.4. “Mübahisəli halların həll edilməsi” modulu (Dispute REST API) – AÖS-də 
əməliyyatların aparılması prosesində yaranmış mübahisəli halların həll edilməsi üçün 
istifadə edilir; 

4.3.5. “Hesabatlılıq” modulu AÖS ilə aparılan əməliyyatlara görə tətbiq olunan 
xidmət haqları üzrə hesabatların əldə olunması üçün istifadə edilir. 

4.4. Tərəflər qeyd olunan komponentlər ilə məlumat mübadiləsini, həmçinin bu 
zaman istifadə olunan məlumat formatlarında kodlaşdırma tələb olunan sahələr 
(əməliyyatın keçirilmə metodunun kodu, əməliyyat növünün kodu, təsərrüfat 
subyektinin təsnifat kodu, strukturlaşdırılmış məlumat kodu və s.) üzrə 
qiymətləndirməni mütləq qaydada Operator tərəfindən təqdim olunmuş AÖS-ün texniki 
spesifikasiyaları əsasında həyata keçirir. 

 
5. İştirakçılar tərəfindən ödəyicilərin eyniləşdirilməsi 

 
5.1. AÖS-də ödəyicilərin eyniləşdirilməsi prosesi ödəyicilərin seçimi əsasında 

Mərkəzi Bankı İdarə Heyətinin 2024-cü il 13 mart tarixli tarixli 12/2 nömrəli Qərarı ilə 
təsdiq edilmiş “Gücləndirilmiş müştəri autentifikasiyasının tətbiqi Qaydası”nın 
tələblərinə uyğun icra olunur.  

5.2. “Mərkəzləşdirilmiş Müştəri Məlumatları Bazası” modulunda ödəyicilərin 
qeydiyyatı zamanı aşağıdakılar nəzərə alınmalıdır:  

5.2.1. autentifikasiya metodu ödəyicinin hər bir bank hesabı üzrə təyin edilir; 
5.2.2. əgər müvafiq metodlardan heç biri ödəyiciyə təqdim oluna bilmirsə, bu 

halda autentifikasiya metodu əvəzinə “NONE” qeyd edilməklə qeydiyyat aparılır;  
5.2.3. ödəyicilərin əlaqə vasitələri olan mobil nömrə və elektron poçt ünvanlarının 

İştirakçı tərəfindən OTP vasitəsi ilə eyniləşdirilməsi prosesi həyata keçirilir;  
5.2.4. təyin edilən autentifikasiya metodu mərkəzləşdirilmiş qaydada icra edilən 

metodlardan hər hansı biri olduğu təqdirdə “Autentifikasiya” moduluna müvafiq sorğu 
göndərilməklə həmin ödəyici üçün bu metodun mövcud olub-olmaması 
müəyyənləşdirilməli və yalnız bundan sonra qeydiyyat aparılmalıdır.  

5.3. Vasitəçilər tərəfindən formalaşdırılan hər bir ödəniş sorğusunun tərkibinə 
ödəyicinin eyniləşdirilməsinə dair metod “Mərkəzləşdirilmiş Müştəri Məlumatları 
Bazası” modulundan alınmaqla daxil edilməlidir.  

5.4. Ödəyicinin eyniləşdirilməsi metodu vaxt əsaslı birdəfəlik kod (TOTP) və ya 
OTP olduğu halda ödəniş sorğusunun tərkibində müvafiq sahədə metodun adı ilə 
yanaşı ödəyici tərəfindən daxil edilmiş kod da ötürülməlidir.   

5.5. Ödəyicinin eyniləşdirilməsi metodu “Push mobile” olduğu halda ödəniş 
sorğusunun tərkibinə yalnız metodun adı daxil edilməlidir.  

5.6. Ödəniş sorğusunu qəbul edən İştirakçı sorğunun tərkibində ötürülən 
eyniləşdirmə metoduna uyğun olaraq ödəyicini aşağıdakı qaydada eyniləşdirməlidir:  

5.6.1. ödəyicinin eyniləşdirilməsi metodu mərkəzləşdirilmiş qaydada icra 
olunduğu halda eyniləşdirmə üçün AÖS-ün “Autentifikasiya” moduluna müraciət 
edilməlidir;  

5.6.2. ödəyicinin eyniləşdirilməsi metodu İştirakçı təşkilat tərəfindən idarə edildiyi 
halda təşkilatın bu məqsədlə nəzərdə tutulmuş daxili servisinə müraciət edilməlidir.  

5.7. Əgər ödəyicinin eyniləşdirilməsinə zərurət yoxdursa və ya eyniləşdirmə 
təşkilatın daxili servisində öncədən aparılmışdırsa ödəniş sorğusu formalaşdırılarkən 
eyniləşdirmə metodu kimi “NOT_AUTH” qeyd edilməlidir.  

5.8. Vasitəçilər tərəfindən başladılan ödəniş sorğusunda ödəyicinin 
autentifikasiya metodu OTP olduğu halda, aşağıdakılar həyata keçirilməlidir:  

5.8.1. ödəniş sorğusunun icrasına başlayan İştirakçı tərəfindən ödəyiciyə SMS 
göndərilməsi üçün “Açıq Bankçılıq” modulunun müvafiq metodundan istifadə 
edilməlidir;  

5.8.2. “Açıq Bankçılıq” modulu vasitəsilə OTP kodun göndərilməsi üzrə müraciəti 
qəbul edən İştirakçı öz kanalı vasitəsi ilə ödəyiciyə OTP kodun göndərilməsini təmin 
etməlidir.  

5.9. Məsafədən (mobil tətbiq və ya internet səhifə olduqda) formalaşdırılan ödəniş 
sorğusunun tərkibində ödəyicinin eyniləşdirilməsi metodu kimi “CONSENT” qeyd 
edilməklə “Açıq Bankçılıq” modulu üzərindən alınmış razılıq barədə məlumat 
ötürülməlidir.  

5.10. Ödəyici hesablarının məsafədən idarə edilməsi üçün “Açıq Bankçılıq” 
modulu üzərindən razılıq sorğusunu başladan İştirakçı kanalın tipi kimi müvafiq 
qaydada “IMEI” (mobil tətbiq olduqda) və ya “WEB” (internet səhifə olduqda) qeydlərini 
aidiyyəti sahədə göstərməlidir.   

5.11. Vasitəçi təşkilatın ödəniş kanalları vasitəsilə vəsaiti qaytarmaq istəyən 
ödəyici tərəfindən formalaşdırılan ödənişin geri qaytarılması sorğusunun tərkibində 
ödəyicinin eyniləşdirilməsi metodu kimi “CONSENT” qeyd edilməklə “Açıq Bankçılıq” 
modulu üzərindən alınmış razılıq barədə məlumat ötürülməlidir.  

5.12. Ödəyici hesablarında qalıq və əməliyyat tarixçəsinin özünəxidmət 
terminallarından (bankomat, ödəniş terminalı və s.) “Açıq Bankçılıq” modulu vasitəsilə 
sorğulanması zamanı razılıq sorğusunu başladan İştirakçı kanalın tipi olaraq müvafiq 

sahədə “TERMINAL” qeyd etməlidir. Bu zaman sorğunu qəbul edən İştirakçı risk 
faktorunu nəzərə alaraq, bu Qaydalara 2 nömrəli Əlavə ilə nəzərdə tutulmuş vaxt 
intervalından gec olmamaqla birdəfəlik razılıq sorğusu yaratmalıdır və qarşı tərəfə 
ötürməlidir.  

 
6. Yekun müddəalar 

 
6.1. Bu Qaydalar 1 aprel 2026-cı il tarixindən qüvvəyə minir. 
6.2. Bu Qaydalar qüvvəyə mindiyi gündən Mərkəzi Bankın İdarə Heyətinin 28 

sentyabr 2020-ci il tarixli Qərarı (Protokol № 44) ilə təsdiq edilmiş “Ani Ödənişlər 
Sistemində iştirakçıların fəaliyyətinin təşkili üzrə prosedur Qaydalar” ləğv edilir. 

 
 

 

Mərkəzi Bankın sədri                            Taleh Kazımov  

“Ani Ödənişlər Sistemində 
İştirakçıların fəaliyyətinin təşkili 
üzrə prosedur Qaydalar”a                                               
Əlavə 1  

  

Ani Ödənişlər Sistemi vasitəsilə təqdim edilən xidmətlər 

 

Xidmətin adı 

1.Ödəniş əməliyyatlarının aparılması üzrə: 

1.1. Alias əsasında köçürmə 

1.2. Alias olmadan hesaba köçürmə 

1.3. Ödəyicinin öz ödəniş hesabları arasında köçürmə 

1.4. Hökumət Ödəniş Portalı üzərindən göstərilən xidmətlər üzrə ödənişlər 

1.5. QR skan etməklə ödəniş etmə funksionallığı 

1.6. Qarşı tərəfə ödəniş sorğusunun göndərilməsi (RTP) 

1.7. Dövri ödənişlər 

1.8. Ödənişin geri qaytarılması 

1.9. Ödənişin geri çağırılması 

1.10. Ödəniş şablonunun yaradılması 

1.11. Hesab-faktura üzrə ödənişlərinin bir səhifədə siyahılaşdırılması 

2. Açıq Bankçılıq üzrə: 

2.1. Ödəniş hesablarının “Mərkəzləşdirilmiş Müştəri Məlumatları Bazası”na 
daxil edilməsi 

2.2. Ödəniş hesablarının “Mərkəzləşdirilmiş Müştəri Məlumatları Bazası”ndan 
silinməsi 

2.3. Ödəniş hesabı üzrə məlumat xidməti üzrə: 

2.3.1. ödəniş hesabı üzrə məlumatın əldə edilməsi üçün razılığın alınması; 

2.3.2. ödəniş hesablarının siyahısının əldə edilməsi; 

2.3.3. ödəniş hesabının rekvizitlərinin əldə edilməsi; 

2.3.4. ödəniş hesabının qalıq məbləği (balans) barədə məlumatının əldə 
edilməsi; 

2.3.5. ödəniş hesabı üzrə əməliyyat məlumatlarının (tarixçənin) əldə edilməsi 

2.4. Ödəniş hesablarının aktiv edilməsi 

2.5. Hesabların deaktiv edilməsi 

3. Alias idarəetməsi üzrə: 

3.1. Alias yaradılması 

3.2. Aliasların silinməsi 

3.3. Hesabın Aliasa bağlanılması (link edilməsi) 

3.4. Hesabın Aliasdan ayrılması (delink edilməsi) 

“Ani Ödənişlər Sistemində  
İştirakçıların fəaliyyətinin təşkili 
üzrə prosedur Qaydalar”a                                            
Əlavə 2  

  

  

Ani Ödənişlər Sistemi vasitəsilə göstərilən xidmətlər üzrə keyfiyyət 
səviyyəsinə dair tələblər 

 

1. İştirakçılardan Operatora daxil olmuş sorğular üzrə işlərin yerinə yetirilməsi 
qaydası 

 

1.1. İştirakçılar texniki məsələr, təqdim edilən məhsul və xidmətlər, 
hesablaşmalar və mübahisəli hallarla bağlı Operatora bu Əlavənin tələblərinə uyğun 
qaydada sorğular göndərə bilərlər. 

1.2. İştirakçıların 2-ci dəstək xətti üzrə mütəxəssisləri (daimi həlli olan tipik 
insidentlər üzrə məsləhət və dəstək təmin edən əməkdaşlar) sorğuları Operatorun 3-
cü dəstək xətti üzrə mütəxəssislərinə ünvanlayır. 

1.3. İştirakçılar tipinə uyğun olaraq aşağıdakı elektron ünvanlara sorğular 
göndərirlər: 

1.3.1. support_ ips@cbar.az – texniki məsələr və insidentlər ilə əlaqədar; 
1.3.2. product_ips@cbar.az – təqdim edilən məhsul və xidmətlər, hesablaşma, 

mübahisəli halların araşdırılması ilə əlaqədar; 
1.3.3. settlement_ips@cbar.az – hesablaşma məsələləri ilə əlaqədar. 
1.4. İştirakçının 2-ci dəstək xətti tərəfindən bu Əlavənin 1.3-cü bəndində 

nəzərdə tutulan ünvanlara yönləndirilən sorğular Operatora daxil olur və sorğunun 
emalı Operatorun vəfisəsinə keçir. 

1.5. Operatorun xidmətlərinin keyfiyyətinə və servis səviyyəsinə dair tələblər 
aşağıdakılardır: 

1.5.1. Operator tərəfindən İştirakçılara dəstək üzrə xidmətlər məsafədən 
təqdim olunur; 

1.5.2. bu Əlavə ilə başqa hal nəzərdə tutulmursa, Operator dəstək üzrə 
xidmətlərini (planlaşdırılmış texniki xidmətlər istisna olmaqla) bu Əlavənin 2-ci 
hissəsində göstərilən müddət ərzində təqdim edir; 

1.5.3.  sorğu və ya insidentin təhlili zamanı müəyyən olunan və ciddi dəyişiklik 
tələb edən işlər 3-cü dəstək xəttinin fəaliyyətinə daxil deyil və yeni funksionallıq kimi 
qəbul olunur. Bu işlər Operator tərəfindən əvvəlcədən təhlil edilir və yerinə yetirilmə 
müddəti qiymətləndirilir. 

1.6. Operatorun dəstək xidmətlərinin tam və ya qismən əlçatan olmaması 
aşağıdakı hallarla əlaqədar ola bilər: 

1.6.1. qəza halları; 
1.6.2. planlı (o cümlədən profilaktik) işlər; 
1.6.3. təcili (qeyri-adi/fövqəladə hal) işlər. 
1.7. Operator İştirakçıları öncədən məlumatlandırmaqla təcili və ya planlı (o 

cümlədən profilaktik) işlər apara bilər. 
1.8. Operator İştirakçılara işlərin aparılacağı tarix, vaxt və müddət barədə 

elektron poçtla və ya digər rabitə kanalları ilə aşağıdakı şəkildə məlumat verir: 

mailto:support_%20ips@cbar.az
mailto:product_ips@cbar.az
mailto:settlement_ips@cbar.az

1.8.1. təcili (qeyri-adi/fövqəladə hal) işlərin aparılması zamanı, işə 
başlamazdan ən azı 1 (bir) saat əvvəl; 

1.8.2. planlı (o cümlədən profilaktik) işlərin aparılması zamanı, işə 
başlamazdan ən azı 72 (yetmiş iki) saat əvvəl. 

 
 

2. İştirakçılardan daxil olan sorğuların həlli üzrə prioritetlər və icrası üzrə 
müddətlər 

2.1. İştirakçılar baş vermiş insidentə priroritet təyin edərək sorğunu bu Əlavənin 
1.3.1-ci yarımbəndində göstərilmiş üsulla Operatora göndərir. 

2.2. Baş vermiş insidentin həlli sürəti təyin edilmiş prioritetdən asılıdır. 
2.3. Operator İştirakçıdan insidentlə bağlı sorğunu qəbul etdikdən və ilkin 

təhlildən sonra prioriteti dəyişə bilər. Dəyişiklik barədə İştirakçı dərhal 
məlumatlandırılır. 

2.4. Bu Qaydalar üzrə İştirakçıdan insident üzrə sorğu daxil olduqda Operatorun 
ilkin cavab müddəti 1 (bir) saatdan çox ola bilməz. İştirakçı tərəfindən məlumat doğru 
və ya bu Qaydaların tələblərinə uyğun təqdim edilmədikdə, dəqiqləşmələr üçün əlavə 
vaxt tələb oluna bilər, amma bu vaxt 2 (iki) saatdan çox ola bilməz. İnsidentin həlli 
müddəti Operatorun ilk cavabından sonra hesablanmağa başlanılır. 

2.5. Operator baş vermiş insidentlə bağlı sorğunu qəbul etdikdə aşağıdakı 
addımları atır: 

2.5.1. sorğunun qəbulunu təsdiq edir və bu barədə İştirakçıya bildiriş verir; 
2.5.2. insidentin olub-olmadığını müəyyən edir; 
2.5.3. insident baş verdiyi halda onun vaxtını və insidentin davamiyyət müddətini 

qeydə alır. 
2.6. Operator daxil olmiş sorğunun təhlilindən sonra insidentin aradan 

qaldırılması barədə qərar qəbul edir. İştirakçı tərəfindən işin icrasına başlanılır və 
insident aradan qaldırıldıqdan sonra bu barədə Operatora məlumat verilir. 

2.7. İnsident baş verdiyi müəyyən edildikdə Operator tərəfindən İştirakçıya sorğu 
göndərilə bilər. 

2.8. Bu Əlavənin 2.8-ci bəndinin icrası üzrə İştirakçının Operatora cavab müddəti 
30 (otuz) dəqiqədən çox ola bilməz. Sorğunun cavablandırılması üçün İştirakçıya daha 
artıq vaxt tələb olunduqda və ya əlavə dəqiqləşməyə ehtiyac yarandıqda bu barədə 
Operator məlumatlandırılır. Bu hallarda Operatorun sorğusuna cavab müddəti 2 (iki) 
saatdan çox ola bilməz. 

2.9. İnsident ilə bağlı Operatorun sorğusuna cavabdan asılı olaraq İştirakçı 
aşağıdakı ardıcıllığa uyğun işləri həyata keçirir: 

2.9.1. sorğunu qəbul edir; 
2.9.2. insidentin baş vermə faktını təsdiq və ya inkar edir; 
2.9.3. insidentin baş vermə faktı təsdiq olunduğu təqdirdə insidentin vaxtı və 

xidmətin əlçatmaz olduğu dövrü qeyd edir; 
2.9.4. insident aradan qaldırıldıqdan dərhal sonra bu barədə Operatora məlumat 

verilir. 
2.10. İnsident ilə bağlı Operatorun sorğusuna cavabdan asılı olaraq İştirakçı 

aşağıdakı prioritetə uyğun işləri həyata keçirir: 

 

Prioritet İcra müddəti 

Kritik - sistemin kritik funksiyalarının 
normal fəaliyyətindən kənara çıxması ilə 
nəticələnən insident: 

iş vaxtı ərzində 3 (üç) saatdan çox 
olmayaraq 

- mesajların qəbulu, emalı, ötürülməsi 
(İştirakçı tərəfində əməliyyatın işlənməsi 
vaxtı daxil olmaqla); 

- və (və ya) məlumat mübadiləsi 
kanallarının əlçatan olmaması; 

- xidmətlərin əlçatanlığının, 
məlumatların məxfiliyinin və 
bütövlüyünün pozulması 

qeyri-iş vaxtı 6 (altı) saatdan çox 
olmayaraq 

Orta - sistemin davamlı istifadəsini 
qismən pozan və (və ya) onun funksional 
xüsusiyyətlərini azaldan insident: 
- hesabatlar üzrə uyğunsuzluqlar; 
- İştirakçının rabitə kanallarının qismən 
əlçatmazlığı ilə əlaqədardar, İştirakçı ilə 
AÖS arasında qarşılıqlı əlaqədə səhvlər; 
- mesajların qəbulu, işlənməsi, 
ötürülməsində qismən uğursuzluqlar (bir 
əməliyyatın işlənməsi üçün lazım olan 
vaxt da daxil olmaqla) 

növbəti iş günü 

Aşağı - mübahisəli hallar, həmçinin 
İştirakçı sisteminin müntəzəm, fasiləsiz 
fəaliyyətini pozmayan və onun funksional 
xüsusiyyətlərini azaltmayan hadisələr: 

- əməliyyatın və pul vəsaitlərinin 
qəbulunun yoxlanılması; 

- və digər suallar 

7 (yeddi) iş günü ərzində 

2.11. İnsidentin həlli ilə bağlı daha uzun müddət lazım olarsa İştirakçı bu 
barədə Operatora məlumat verir. 

2.12. İnsident həll olunduqdan sonra 5 (beş) iş günü ərzində səbəblər və 
görülmüş tədbirlər barədə Operatora hesabat göndərilir. 

2.13. İnsidentlə əlaqədar olmayan digər sorğuların həlli müddətləri: 

 

Prioritet İcra müddəti 

Orta - qismən nasazlıq və ya 
funksionallıq itkisi  

növbəti iş günü 

Aşağı - AÖS-ün normal, fasiləsiz işini 
pozmayan və onun funksional 
xüsusiyyətlərini azaltmayan hadisə 

(yeddi) iş günü ərzində 

 
 

3. Əməliyyatlar üzrə təyin edilmiş vaxt limitləri 
3.1. Benefisiar İştirakçı qəbul edilmiş kredit köçürməsini (pacs.008) 10 (on) 

saniyədən gec olmamaq şərti ilə emal edir və nəticə uğurlu olduqda AÖS-ə təsdiq, əks 
halda isə imtina bildirişi göndərir. 

3.2. Ödənişin geri qaytarılması tapşırığını qəbul edən emitent İştirakçı 10 (on) 
saniyədən gec olmamaq şərti ilə sənədi emal edir və nəticə uğurlu olduqda AÖS-ə 
təsdiq, əks halda isə imtina bildirişi göndərir. 

3.3. Ödəniş sorğusunu (əməliyyatın növünü təyin edən kod “CRTP”-dən fərqli 
olduqda) qəbul edən emitent İştirakçı 10 (on) saniyədən gec olmamaq şərti ilə sənədi 

emal edir və nəticə uğurlu olduqda AÖS-ə kredit köçürməsi, əks halda isə imtina 
bildirişi göndərir.  

3.4.  Ödəniş sorğusunu (əməliyyatın növünü təyin edən kod “CRTP” olduqda) 
qəbul edən emitent İştirakçı 24 (iyirmi dörd) saatdan gec olmamaq şərti ilə sənədi emal 
edir və nəticə uğurlu olduqda AÖS-ə kredit köçürməsi, əks halda isə imtina bildirişi 
göndərir.   

3.5. Vasitəçinin ödəniş kanalları vasitəsilə vəsaiti qaytarmaq istəyən ödəniş 
xidməti istifadəçisinin sorğusu (ödənişin geri qaytarılması üçün strukturlaşdırılmış 
məlumat kodu “MRTN” və ya “CRTN” olduqda) benefisiar İştirakçı tərəfindən 10 (on) 
saniyədən gec olmamaq şərti ilə emal edilir və nəticə uğurlu olduqda AÖS-ə ödənişin 
geri qaytarılması tapşırığını, əks halda isə imtina bildirişini göndərir.   

3.6. Ödəniş xidməti istifadəçisinin ödənişin geri qaytarılması sorğusu 
(strukturlaşdırılmış məlumat kodu “CRCL” olduqda) qəbul edən benefisiar İştirakçı 
tərəfindən 24 (iyirmi dörd) saatdan gec olmamaq şərti ilə emal edilir və nəticə uğurlu 
olduqda AÖS-ə ödənişin geri qaytarılması tapşırığını, əks halda isə imtina bildirişini 
göndərir. 

3.7. “Açıq Bankçılıq” modulu vasitəsilə razılıq sorğusu qəbul edən İştirakçı, sorğu 
özünəxidmət terminallarından (bankomat, ödəniş terminalı və s.) daxil olduqda razılığı 
qısamüddətli (5 (beş) dəqiqəlik), digər vasitələrdən daxil olduqda isə uzunmüddətli (90 
(doxsan) günlük) yaradır.   

3.8. “Açıq Bankçılıq” modulu vasitəsilə yaradılmış uzunmüddətli razılıqlar, razılıq 
müddəti başa çatmadan ödəyicinin öz istəyi ilə ləğv edilə bilər.   

3.9. “Açıq Bankçılıq” modulu vasitəsilə sorğu qəbul edən İştirakçı sorğunu 10 (on) 
saniyədən gec olmamaqla cavablandırır. 

3.10. İştirakçı xidmət göstərdiyi ödəyicinin xeyrinə AÖS-də aparılan 
əməliyyatlar üzrə vəsaiti əməliyyatın başa çatmasından 10 (on) saniyədən gec 
olmamaq şərti ilə müvafiq hesaba işlənilməsini və ödəyicinin məlumatlandırılmasını 
təmin edir. 

3.11. Tərəflər arasında bu Qaydaların 4.3-cü bəndində qeyd olunan 
komponentlər ilə məlumat mübadiləsi üzrə maksimal müddət 10 (on) saniyədən çox 
olmayaraq müəyyən edilir.   

“Ani Ödənişlər Sistemində 
İştirakçıların fəaliyyətinin təşkili 
üzrə prosedur Qaydalar”a                                  

Əlavə 3  

 
 Ani Ödənişlər Sistemi vasitəsilə göstərilən xidmətlərin elektron bankçılıq 

üzərindən təqdim edilməsinə dair tələblər 

 
1. AÖS-ün funksional imkanlarından istifadə edilməsi üçün İştirakçının elektron 

bankçılıq xidmətinin istifadəçi interfeysində (Uİ) ödəyicinin rahat görə biləcəyi şəkildə 
ayrıca bölmə təqdim edilməli (mobil tətbiqin vəsitin köçürmə pəncərəsinə daxil olduqda 
AniPay funksionallığını dərhal görə bilməli) və bu bölmədə AÖS-ün adı AniPay , Alias 
isə AniPay ID kimi qeyd edilməlidir. 

2. İştirakçının elektron bankçılıq xidmətlərində AniPay ID kimi ən azı fiziki şəxslər 
üçün mobil nömrə, hüquqi şəxslər üçün isə VÖEN yaratmaq və hesabları AniPay ID-
yə əlavə etmək funksionallığı mümkün olmalıdır. 

3. İştirakçının elektron bankçılıq xidmətlərində ilk dəfə AniPay seçimi edərək 
AÖS-ün funksionallıqlarından istifadə edən ödəyiciyə bu funksionallıqdan istifadə 
qaydalarına dair təlimat təqdim edilməlidir. 

4. İştirakçının elektron bankçılıq xidmətlərində AÖS üzrə yeni funksionallıqlar 
istifadəyə verilən zaman bu barədə ödəniş xidməti istifadəçisinə  məlumat verilməlidir. 

5. İştirakçının elektron bankçılıq xidmətlərində ödəniş xidməti istifadəçisinə AÖS-
ün Mərkəzi Əlaqələndirmə Modulunda (CAS) qeydiyyatdan keçməyən qarşı tərəfin cari 
hesabına birbaşa köçürmə etmək imkanı təqdim edilməlidir. 

6. AniPay ID ilə başladılan ödənişlərdə  benefisiar İştirakçının rekvizitləri Mərkəzi 
Əlaqələndirmə Modulundan avtomatik götürülməlidir və ödəniş xidməti istifadəçisindən  
hər hansısa əlavə məlumat tələb edilməməlidir. Bu rekvizitlər İştirakçı tərəfindən kredit 
köçürməsinə avtomatik qaydada əlavə edilməlidir.  

7. Köçürmə edilən zaman qarşı tərəfi AniPay ID ilə identifikasiya edərkən 
köçürmə prosesinə başlamazdan öncə vəsaiti alan müştərinin Mərkəzi Əlaqələndirmə 
Modulundan alınmış maskalanmış adı (ad və soyadın baş hərfləri) göstərilməli və 
ödəniş xidməti istifadəçisinin təsdiqi alınmalıdır. AniPay ID-yə hesab bağlı deyilsə və 
ya AniPay ID mövcud deyilsə, ödəniş xidməti istifadəçisi bu barədə 
məlumatlandırılmalıdır. 

“Ani Ödənişlər Sistemində 
İştirakçıların fəaliyyətinin təşkili 
üzrə prosedur Qaydalar”a                                  

Əlavə 4 

 

Ani Ödəniş Sistemi vasitəsilə əməliyyatların aparılması 

REQLAMENTİ 

 

 
1. AÖS aşağıdakı vaxt intervallarına uyğun fəaliyyət göstərir:  

 

Vaxt Əməliyyatların məzmunu İcraçı 

Əməliyyat günü: 

00:00 - 24:00 

İştirakçılar tərəfindən ödəniş (o cümlədən, geri 
qaytarılma) tapşırığı və sorğuların göndərilməsi 
və qəbul edilməsi  

İştirakçı 

Əməliyyat günü: 

00:00 - 24:00 

İştirakçılar tərəfindən AÖS-dəki hesablaşma 
hesabları üzrə debet limitinin 
müəyyənləşdirilməsi  

İştirakçı 

Əməliyyat günü: 

00:00 - 00:05 

Yeni əməliyyat gününün açılması, əvvəlki 
əməliyyat günü üzrə hesablardan çıxarışların 
iştirakçılara göndərilməsi  

Mərkəzi Bank 

Növbəti iş günü: 

09:55 - 10:05 

İştirakçılardan aparılmış əməliyyatlara görə 
xidmət haqlarının tutulması Mərkəzi Bank 

İş günü: 

16:35 - 17:00 

İştirakçılardan aparılmış əməliyyatlara görə 
xidmət haqlarının hesablanması Mərkəzi Bank 

İş günü: 

09:30 - 09:35 

Aparılmış əməliyyatlar üzrə AÖS hesablaşma 
hesablarında yaranmış xalis mövqelər üzrə 
AZIPS-də müvafiq müxbir və ya cari hesablarda 
1-ci tənzimləmə sessiyasının  icra edilməsi  

Mərkəzi Bank 

İş günü: 

09:35 - 09:55 

1-ci tənzimləmə sessiyasının  icra statusu barədə 
bildirişin göndərilməsi Mərkəzi Bank 

İş günü: 

13:00 - 13:05 

Aparılmış əməliyyatlar üzrə AÖS hesablaşma 
hesablarında yaranmış xalis mövqelər üzrə 
AZIPS-də müvafiq müxbir və ya cari hesablarda 
2-ci tənzimləmə sessiyasının icra edilməsi 

Mərkəzi Bank 

İş günü: 

13:05 - 13:15 

2-ci tənzimləmə sessiyasının icra statusu barədə 
bildirişingöndərilməsi 

Mərkəzi 
Bank 

İş günü: 

15:00 - 15:05 

Aparılmış əməliyyatlar üzrə AÖS hesablaşma 
hesablarında yaranmış xalis mövqelər üzrə 
AZIPS-də müvafiq müxbir və ya cari hesablarda 
3-cü tənzimləmə sessiyasının icra edilməsi 

Mərkəzi Bank 

İş günü: 3-cü tənzimləmə sessiyasının icra statusu 
barədə bildirişingöndərilməsi 

Mərkəzi Bank 

15:05 - 15:15 

İş günü: 

16:20 - 16:25 

Aparılmış əməliyyatlar üzrə AÖS hesablaşma 
hesablarında yaranmış xalis mövqelər üzrə 
AZIPS-də müvafiq müxbir və ya cari hesablarda 
4-cü tənzimləmə sessiyasının icra edilməsi 

Mərkəzi Bank 

İş günü: 

16:25 - 16:35 

4-cü tənzimləmə sessiyasının icra statusu 
barədə bildirişingöndərilməsi Mərkəzi Bank 

 
 

2. AÖS-də aparılan ödəniş əməliyyatının yuxarı həddi   

2.1. Bu Əlavənin 2.2-ci bəndində nəzərdə tutulan əməliyyatlar istisna olmaqla, 
AÖS-ün əməliyyat günü ərzində AÖS-də aparılan bir ödəniş əməliyyatının yuxarı 
həddi 40000 (qırx min) manatdır. 

2.2. AÖS vasitəsilə iş günü ərzində (9:30-dan – 16:35-dək) Azərbaycan 
Respublikasının Maliyyə Nazirliyi yanında Dövlət Xəzinədarlıq Agentliyi, Mərkəzi Bank 
və “Azərbaycan Respublikasının İpoteka və Kredit Zəmanət Fondu” ASC tərəfindən 
göndərilən və alınan ödənişlər, HÖP ödənişləri, daşınmaz əmlakın 
özgəninkiləşdirilməsi xidməti üzrə ödənişlərin yuxarı həddi 5000000 (beş milyon) 
manatdır. 

2.3. Zərurət yarandığı təqdirdə AÖS-də bu Reqlamentin 2.1-ci və 2.2-ci 
bəndlərində nəzərdə tutulmuş limitlərin müvəqqəti artırılmasına Mərkəzi Bankın sədri 
və ya onu əvəz edən rəhbər şəxs tərəfindən qərar verilə bilər. 

 


